
А.П.ЧБХОВ ЙАМАКЁПЕ ТЕЛ ПУЛНИ
1946 ҫулта мана, Шупашкарта ӗҫлекен 

ҫынна, Крымри, “Форос” санаторие кайма 
путевка пачӗҫ. Унта Тӑван ҫӗршыври 
хуласемпе ялсенчен килнӗ тёрлӗ халӑх 
ҫынни нумайччӗ. Вӑрҫӑра аманнӑ ҫынсем 
те пурччӗ. Пурте пӗрле лайӑх, килӗштерсе 
пурӑнаттӑмӑр...

Хёвеллӗ пёр кун пире, санаторире 
канакансене, Ялта хулине экскурсие илсе 
кайрӗҫ. Унта вырӑссен аслӑ писателӗ 
Антон Павлович Чехов пурӑннӑ ҫурта 
кӗрсе куртӑмӑр. Ку -  икӗ хутлӑ илемлӗ 
ҫурт. Ӑна писатель хӑйне кӑмӑла каймалла 
тутарнӑ теҫҫӗ. Ҫурт ҫумӗнче сад пахчи. 
Унта ҫыравҫӑ лартнӑ йывӑҫсем тӳпенелле 
кармашаҫҫӗ. Кайӑксем юрӑ шӑратни чун- 
чӗрене ҫӗкпет.

Тӗлӗнмелле хитре, илемлӗ вырӑнта 
ларать ҫурт. Ҫывӑхрах Хура тинӗс сарӑлса 
выртать.

Ку ҫуртри экспонатсем, материалсем, 
сӑн ӳкерчӗксем писателӗн пурнӑҫӗпе, ӗҫӗ- 
хӗлӗпе лайӑх паллаштараҫҫӗ.

“Ҫак ҫуртра вӑл “Чие сачӗ” пьесине, 
“Шырланта” повеҫне, “Ҫӗнӗ кун” , “Архи
ерей” калавӗсене ҫырнӑ. Кунта Максим 
Горький, Иван Бунин, Александр Куприн, 
Владимир Короленко писательсем, Сергей 
Рахманинов композитор, Федор Шаляпин 
юрӑҫӑ, литературӑпа искусствӑн тэта ытти 
паллӑ ӗҫченӗсем пулнӑ” , -  тет пире 
экскурсовод.

А.П.Чехов ҫуртӗнче пулни, унӑн пурнӑ- 
ҫӗпе, пултарулӑхӗпе паллашни чун-чӗрем- 
ӗрте пысӑк мӑнаҫлӑх ҫуратрӗ. Писатель- 
сен ӗҫченлӗхӗ, пурнӑҫа юратни, халӑха

хисеплени, ҫынсен сывлӑхӗшӗн тӑрӑшни 
-  ҫӗр ҫинче пурӑнакан кашни ҫыншӑн 
ырӑ тӗслӗх.

“Халӗ кунта Антон Павловичӑн йӑмӑкӗ, 
Мария Павловна, пурӑнать. Вӑл ку ҫурт 
чысӗшӗн ҫав тери тӑрӑшса ӗҫлет. Хаяр 
вӑрҫӑ пынӑ кунсенче те ӑна, кунти 
пуянлӑха фашистсенчен сыхласа хӑварас 
тесе тӑрӑшнӑ. Халӗ те вӑл пире нумай 
пулӑшать. Уншӑн эпир ӑна пӗтӗм чун- 
чӗререн хисеплесе тав тӑватпӑр” , -  терӗ 
экскурсовод. Материал хыҫҫӑн материал, 
ҫӗнӗ япала хыҫҫӑн ҫӗнӗ япала. Пурне те 
куҫпа курас килет.

Эпир, музее экскурсие пынӑ ҫынсем, 
Антон Павловичӑн йӑмӑкне Мария Пав- 
ловнӑна курасшӑн пултӑмӑр. Анчах та 
экскурсовод пире: “Вӑл ватӑ ӗнтӗ, тухса 
ҫӳреймест” , -  терӗ.

Эпӗ хӑюллӑрах пултӑм пулас: экскур
совода хам сӑвӑ ҫырни ҫинчен пӗлтертӗм, 
чӑвашсем Антон Павлович Чеховӑн чы- 
лай хайлавне хӑйсен тӑван чӗлхипе 
вуланине каларӑм, юлашкинчен Мария 
Павловнӑпа тӗл пулма тархасласа ыйт- 
рӑм.

Экскурсовод: “Кӗрсе калаҫса пӑхам- 
ха, Мария Павловна хӑй мӗн калӗ” , -  
терӗ те пӳлӗме кӗрсе кайрӗ. Нумаях 
кӗтмерӗм.

“Халех тухать. Эсир ӑна ак ҫак 
вырӑнта кӗтсе тӑрӑр", -  терӗ экскурсо
вод. Часах Чеховӑн йӑмӑкӗ тухрӗ. Хӑй 
ватӑ, ҫӳҫӗ шап-шурӑ. Куҫӗсем ӑслӑн 
ҫунса ялкӑшаҫҫӗ. Питӗ тарават калаҫать. 
Эпӗ ӑна хампа паллаштартӑм, Антон

Павлович Чеховӑн чылай произведенине 
чӑвашла куҫарни, вӗсене хамӑр ҫав тери 
килӗштерсе, юратса вулани ҫинчен кала- 
кала патӑм. Куҫарас ӗҫе пирӗн паллӑ 
писательсем Хветӗр Уяр, Иван Мучи, Петр 
Осипов, Леонид Агаков, Василий Алагер 
хугшӑнни ҫинчен пӗлтертӗм.

“Эсир писателе, унӑн произведенийӗ- 
сене хисеплени, юратса вулани мана ҫав 
тери савӑнтарать”, -  терё Мария Павлов
на. Сӑмах хыҫҫӑн сӑмах. Эпӗ Антон 
Павлович мӑшӑрӗн, Ольга Леонардовна 
Книппер-Чеховӑн пурнӑҫӗ ҫинчен те ыйт- 
са пӗлме хӑю ҫитертӗм.

“Ольга Леонардовна Мускаврах пурӑ- 
нать. Сывлӑхӗ те аптӑрамасть. Ялта 
хулипе пире манмасть, килсе кайма та 
вӑхӑт тупать. Питӗ лайӑх, пултаруллӑ, ырӑ 
кӑмӑллӑ ҫын. Ёмӗрӗ вӑрӑм пултӑрччӗ 
ӗнтӗ” , -  терё Мария Павловна.

Калаҫу хӗрсе пынӑ вӑхӑтра эпӗ экскур
совод Мария Павловнӑна нумай тытса ан 
тӑрсамӑрччӗ, вӑл халӗ часах ывӑнать 
тенине аса илтӗм те манпа калаҫма вӑхӑт 
тупнишӗн чун-чӗререн тав турӑм.

“Крымран киле кайсан, чӑвашсене, 
Антон Павлович Чехов произведенийӗсене 
куҫаракансене -  пурне те салам калӑр. 
Эпӗ чӑваш халӑхне ырлӑх-сывлӑх сунни 
ҫинчен пӗлтерӗр. Хӑвӑрӑн та ӗҫ-хӗлӗр 
ӑнса пытӑр” , -  терё Мария Павловна.

■ Ваҫлей ДАВЫДОВ-АНАТРИ, 
Чӑваш халӑх поэчӗ, 

РСФСР тата Чӑваш АССР 
культурӑн тава тивӗҫлӗ ӗҫченӗ


